
Declaración institucional Día Internacional da Muller no Sector Marítimo 

O pasado 18 de maio celebrouse o Día Internacional da Muller no Sector Marítimo; unha data 
proclamada pola Organización Marítima Internacional  en 2021 e celebrada oficialmente dende 
2022.  O  seu  obxectivo  é  recoñecer  o  papel  fundamental  das  mulleres  en  tódolos  ámbitos 
vencellados ao mar e promover a súa participación plena nun sector estratéxico para España.

No noso país e, especialmente en Galicia, as mulleres foron historicamente pouco visibilizadas, a 
pesar de constituír un piar esencial da cadea mar-industria.

Mariscadoras, pescadoras, redeiras, traballadoras da industria transformadora, comercializadoras, 
técnicas,  científicas,  docentes,  xestoras,  emprendedoras  e  profesionais  da  economía  azul 
contribúen  cada  día  ao  sostemento  económico,  social,  cultural  e  territorial  das  comunidades 
vencelladas ao mar.

A provincia da Coruña conta cunha forte tradición marítimo-pesqueira e cunha ampla presencia de 
mulleres en toda a cadea de valor do mar. O seu traballo resulta esencial para a actividade do 
sector, para o mantemento do emprego, para a transmisión dos oficios tradicionais e para o futuro 
dos municipios costeiros.

O pasado luns, 18 de maio, conmemorouse o Día Internacional da Muller no Sector Marítimo. 
Sen embargo, dende ANMUPESCA e outras entidades entenden que esta data non debe limitarse 
a unha xornada puntual, senón que debe traducirse en compromisos reais durante todo o ano. 
Traballan os 365 días do ano pola visibilización, o recoñecemento e a defensa das mulleres do 
sector pesqueiro e marítimo.

Por isto, aínda que a data conmemorativa xa pasara, consideramos que agora comeza o traballo 
institucional necesario para que o vindeiro  18 de maio sexa cada vez máis unha xornada de 
recoñecemento  e  celebración,  e  menos unha data  de  reivindicación  de  dereitos,  presencia  e 
visibilidade aínda pendentes.

A institucionalización  desta  data  e  a  adopción  de  medidas  concretas  permitirán  reforzar  a 
igualdade, mellorar a gobernanza do sector e recoñecer a aporta económica, social e territorial 
das mulleres na mar.

As entidades vinculadas ao mar consideran necesario que a Deputación Provincial da Coruña 
reforce o seu compromiso coas mulleres do sector marítimo-pesqueiro e contribúa, dentro do seu 
ámbito  competencial,  a  impulsar  políticas  públicas  de  visibilización,  participación,  apoio  e 
adaptación do sector aos novos retos sociais, económicos e ambientais.

Polo isto, as deputadas e deputados da corporación declaramos

Primeiro.
Recoñecer  oficialmente  o  18  de  maio  como Día  Internacional  da  Muller  no  Sector  Marítimo, 
incorporándoo  ao  calendario  institucional  da  Deputación  da  Coruña  e  promovendo  a  súa 
celebración anual mediante actos públicos, campañas de visibilidade e actividades educativas, 
culturais e de sensibilización.



Segundo.
Manifestar  o  compromiso  da  Deputación  da  Coruña  coa  igualdade  real  e  efectiva  no  sector 
marítimo-pesqueiro, apoiando a participación plena das mulleres en tódolos ámbitos da cadea 
mar-industria.

Terceiro.
Establecer liñas de colaboración con ANMUPESCA e outras organizacións representativas das 
mulleres do mar, para impulsar accións de formación, profesionalización, liderado, saúde laboral, 
emprendemento, relevo xeracional e participación institucional.

Cuarto.
Impulsar a visibilización pública dos oficios desempeñados por mulleres, especialmente aqueles 
historicamente menos recoñecidos, como o marisqueo, a pesca artesanal, o traballo das redeiras, 
o traballo nas lonxas, a transformación, a comercialización e outras actividades vencelladas ao 
mar.

Quinto.
Promover estudos, diagnósticos e estatísticas desagregadas por sexo que permitan coñecer a 
realidade  laboral,  económica  e  social  das  mulleres  do  sector  marítimo-pesqueiro  e  deseñar 
políticas públicas baseadas en datos e na realidade do territorio.

Sexto.
Fomentar a presenza e participación de mulleres en órganos de decisión, consellos sectoriais, 
confrarías, federacións, mesas de traballo e espazos de gobernanza vinculados á mar.

Sétimo.
Trasladar esta declaración institucional á Organización Marítima Internacional, á Xunta de Galicia, 
ás  confrarías  de pescadores da provincia  da Coruña,  ás  federacións do sector,  ás  entidades 
representativas  da  cadea  mar-industria  e  ás  organizacións  de  mulleres  do  mar,  para  o  seu 
coñecemento e colaboración.


